Васіль Ткачоў

ЗАБЫТЫ  ДЗЕНЬ НАРАДЖЭННЯ
(ЗДР)
П'еса-казка ў дзвюх дзеях


Хтосьці забыўся пра свой Дзень нараджэння. Здараецца і такое, нічога не паробіш. І вось ён, Забыты  дзень нараджэння,  сустракаецца ў лесе з Вавёрачкай, якая, хоць і вельмі занята, але свайго новага сябра ў бядзе не пакінула - выклікалася дапамагчы адшукаць імянінніка. І як жа здзівілася Вавёрачка, калі даведалася… Зрэшты, аб усім у п'есе

Вершы Алеся Бардоўскага

Д з е й н і ч а ю ц ь:

ЗДН - Забыты дзень нараджэння. 
ВАВЁРАЧКА.
БАБА ЯГА.
САВА.
МАМА (Вавёрачкі).

Дзеянне  першае
1.
 Лясная паляна.  З'яўляецца Вавёрачка. Яна з кошыкам, збірае грыбы і спявае:

Сярод ёлак і дубоў
Назбіраю я грыбоў.
Я улоў багаты 
Прынясу дахаты –
І няхай ляжаць яны
Да сярэдзіны зімы,
Буду потым даставаць
І вавёрак частаваць.


Раптам Вавёрачка чуе плач.

ВАВЁРАЧКА. Цікава! Зусім побач хтосьці плача, а яго зусім не відаць. Хто б гэта мог быць? Гэй, за дрэвам! Што здарылася?

Чутны чых.

ВАВЁРАЧКА. Ён чхнуў? Гэй, чыхнуля?

З'яўляецца ЗДН з каробкай у руцэ. Ён  па-ранейшаму  хныкае.

ВАВЁРАЧКА. Ты хто?
ЗДН. За… забыты дзень нараджэння.
ВАВЁРАЧКА. Вось гэта навіна! А чый ты забыты дзень нараджэння?
ЗДН. Я не ведаю, чый я.
ВАВЁРАЧКА.  Дзівосы, аднак!  А святочны пірог у цябе ёсць?
ЗДН. Вядома! Вось ён. Які ж дзень нараджэння без пірага?  (Дастаў з каробкі пірог. На ім шэсць свеч).
ВАВЁРАЧКА. Бачу, бачу. А пахне як ён апетытна – ух, смаката-а, мусіць!
ЗДН. На маім пірагу шэсць свечак, значыць, камусьці сёння споўнілася шэсць год. 

Баба Яга выглядае з-за дрэва. І хутка, ацаніўшы сітуацыю, знікае, задаволеная  пачутым.

ВАВЁРАЧКА. Як гэта добра, калі табе шэсць год. Вельмі добра. Хутка ў школу ісці… Амаль гэтак жа добра, як сем. Пяць гадоў таксама нядрэнна, ды і чатыры - нічога. Ну а калі восем - калі восем, ты ўжо напалову  дарослы.

Мелодыя сталення.

ЗДН. І ўсё-ткі, мабыць, лепш за ўсё, калі табе шэсць год. Ды яшчэ сёння. (Схаваў пірог  ў каробку).
ВАВЁРАЧКА. Згодна. Толькі мне вельмі шкада, але я табе нічым дапамагчы не магу. Я проста не ведаю, хто забыў свой дзень нараджэння. Цябе, значыць. (Абураецца). І чым яны думаюць, цікава? Ну, тыя, якія забываюць пра свой дзень нараджэння. Яны ж, самі таго не разумеючы, робяць цябе сіратой. Ці я не тое кажу?
ЗДН. Яшчэ як тое.
ВАВЁРАЧКА. Ну і справы! (Спахапилася). Ой! Што ж я стаю? Прабач мяне, я пабегла  далей - вельмі шмат працы, а ўжо раніца канчаецца: хутка зіма, трэба  грыбы сушыць ды арэшкі збіраць. Пакуль мама спіць, я зраблю ёй сюрпрыз - прынясу вось гэты поўны кош грыбочкаў. Мне чамусьці захацелася  сёння яе здзівіць і парадаваць. Іменна сёння! (Збірае грыбы і спявае):
Сярод ёлак і дубоў
Назбіраю я грыбоў.
Я улоў багаты 
Прынясу дахаты –
І няхай ляжаць яны
Да сярэдзіны зімы,
Буду потым даставаць
І вавёрак частаваць.

ЗДН. Вавёрачка! 
ВАВЁРАЧКА. Што, Забыты дзень нараджэння? Ты штосьці хацеў мне сказаць?
ЗДН. Так. Хацеў…
ВАВЁРАЧКА. Я цябе слухаю.
ЗДН. А давай… а давай  я табе дапамагу грыбы збіраць? Усё адно мне няма чаго рабіць. 
ВАВЁРАЧКА. Я не супраць. Калі ласка. Скажу толькі "дзякуй".
ЗДН. Я ж таксама ўмею грыбы збіраць. А проста так бадзяцца па лесе і нічога не рабіць – сумна.

Збіраюць грыбы разам і крыху нават дурэюць. Ім весяла ўдваіх.

ВАВЁРАЧКА (сумна). Ну вось: мне пара дахаты. Бывай, Забыты дзень нараджэння.
ЗДН. Бывай, Вавёрачка.
ВАВЁРАЧКА. Можа, яшчэ і пабачымся.
ЗДН. Хацелася б…

Вавёрачка знікае.

ЗДН. У нас так заўсёды… Кінуць мяне на волю лёсу… забудуць, што я ёсць… а ты тут як хочаш…Эх!  Як можна так безадказна  ставіцца да свайго дня нараджэння! Не разумею. Дзень нараджэння  - гэта ж свята… кожнаму вядома… І бывае ён толькі раз у годзе… А не ўсе, атрымліваецца, гэта  разумеюць… Хоць чаго я крыўдую? Можа, хтосьці хварэе, яму ўколы робяць і таму  цяпер не да свята… А, можа, у кагосьці тата… ну, п'е?.. Таму ў той сям'і не гавораць нават услых пра мяне… Эх, і колькі ж  дзён нараджэння, напэўна, прапала па самых розных  недарэчных прычынах!.. А я ж добры, нікому шкоды не прычыню, а заўсёды думаю толькі пра самае   радаснае і вясёлае… дару ўсім толькі добры настрой…

Наплывае мелодыя:

Пусть бегут неуклюже пешеходы по лужам
 А вода по асфальту рекой
 И не ясно прохожим в этот день непогожий
 Почему я веселый такой
 А я играю на гармошке у прохожих на виду
 К сожаленью день рожденья
 Только раз в году…


2.
З'яўляецца Баба Яга.

БАБА ЯГА. Так-так-так! Яны што, не ведаюць, чый гэта дзень нараджэння блукае-хістаецца, як беспрытульны,  па лесе ў гордай адзіноце? Не ведаюць, а, дзеці?

Дзеці адказваюць.

БАБА ЯГА.  Затое я ведаю. Але не прагаваруся. Ш-ша! Будзьце спакойныя. Я ўмею язык за зубамі трымаць. Хоць якія ў мяне зубы? Адзін застаўся і той хістаецца…  Такім чынам, бярэмся за справу! Мяне чакае не дачакаецца чарговая шкоднасць!  (Знікае і адразу вяртаецца). Не-не, пачакаеце, я не ўсё яшчэ сказала.  Пра свой дзень нараджэння я ўспомніла толькі на трэці дзень  пасля таго, калі ён быў у мяне… Нічога не паробіш - памяць зусім стала дзіравая, як рэшата. Так што я засталася без дня нараджэння, праляцела на сваёй ступе міма яго. Адсюль зробім высновы: а чым той, чый гэта Дзень нараджэння блукае па лесе ў пошуках гаспадара, лепшы  за мяне? Чым? Усім усё зразумела? Думаю, зразумела. Хай і яму будзе так, як і мне. Яшчэ і горш. На! Атрымлівай! Магчыма, да канца дня пра яго, Забыты дзень нараджэння,  яшчэ і ўспомняць, але я зраблю ўсё, каб б гэтага не адбылося. Пакуль! Мы яшчэ сустрэнемся! Мы яшчэ пабачым!.. (Знікае).

3.

ЗДН адзін на паляне. З'яўляецца Вавёрачка.

ВАВЁРАЧКА. Што ж я нарабіла?  Прабач мяне, Забыты дзень нараджэння. Адразу неяк я не падумала…
ЗДН. Ты пра што гэта, Вавёрачка?
ВАВЁРАЧКА. Як пра што! Цябе аднаго ў бядзе ж пакінула.
ЗДН. Лёс…
ВАВЁРАЧКА.  Я б магла павярнуць твой лёс у іншы бок. А не зрабіла гэтага. Не выручыла. Не дапамагла. Дараваць сабе не магу. Арэшкі і грыбы пачакаюць, іх і заўтра сабраць не позна, і паслязаўтра… яны нікуды не дзенуцца,  а вось дзень нараджэння бывае толькі раз у годзе. І ў кагосьці ён  -  сёння! Але ў каго?
ЗДН. Сапраўды - у каго?
ВАВЁРАЧКА. А давай разам даведаемся, чый ты? Давай? Добра?
ЗДН. Я, вядома… згодны. Толькі ці атрымаецца ў нас? Ці зможам?
ВАВЁРАЧКА. Зможам!  Атрымаецца! Лес не без добрых звяркоў і птушак. А раптам хто і ўспомніць, чый ты? Галоўнае што ў нашай справе?
ЗДН. Не ведаю…
ВАВЁРАЧКА. Правільна: узяцца за справу - вось што галоўнае. Набрацца рашучасці, адвагі!.. І -- упэўненасці! У цябе як - ёсць упэўненасць? Адчуваеш яе?
ЗДН. Трошкі…
ВАВЁРАЧКА. Для пачатку хопіць.
ЗДН. Тады што - пайшлі?
ВАВЁРАЧКА. Так! Пайшлі!

Узяўшыся за рукі, сыходзяць, спяваючы:
Нам удача дапаможа --
Мы перакананы ў тым--
Дзень народзінаў не можа
Быць на свеце нічыім.
Мо, згубілі выпадкова,
Не ўлічыш усяго.
Толькі мы абавязкова
Знойдзем хто згубіў яго.
Болей некалі чакаць-
Адпраўляемся шукаць!

4.
У хатцы Бабы Ягі. Яна рыхтуе  зелле.
За ёй назірае, седзячы на галінцы дрэва,  Сава.

САВА. Ух, мярзотніца! Зноў, зноў штосьці задумала гэтая  зларадная Баба Яга.  Ёй бы толькі б  паскудствы і рабіць. Я гэтую справу так не пакіну. Вока ды вока за ёй патрэбна. Ну- ну, і што ж далей будзе, цікава? (Знікае).
БАБА ЯГА. Гэта сюды пераліваем, гэта - туды. Дзе  мая кніга чорнай магіі? Ага, вось яна - як заўсёды пад рукой. Ну а дзе ж ёй быць?  (Зазірае ў кнігу). Ага… Так-так-так. Усё, здаецца,  робіцца правільна, строга па рэцэпце. Затым дабаўляем у колбачку пяць грамаў вось гэтага жоўценькага парашочку… (Дадае, узбоўтвае). Парашочак я сама вынайшла, між іншым.  І пачастую-ка я гэтым зеллем-зёлкамі па сваім самым  шкодным рэцэпце Забыты дзень нараджэння і Вавёрачку, і тады яны не толькі не знойдуць тое, што шукаюць, але нават забудуцца, як саміх зваць. А? Вы толькі ўдумайцеся: яны  святы будуць у мяне тут пад носам адзначаць, весяліцца!.. Дні нараджэння адзначаць будуць… Не атрымаецца! Не выйдзе! Я свой дзень нараджэння правароніла, прашляпіла, і вам не дазволю…Бо сапраўды ж крыўдна… Я без дня нараджэння, а ім падавай яго… і яшчэ на сподачку. Ну дзе яны там?  (Узіраецца). Не ідуць? Ідуць, ідуць. Цяпер самае галоўнае -- іх сустрэць… каб міма не прашлёгалі… і добранька… ад ад усёй маёй шчодрай душы… х-ха-ха-ха… пачаставаць вось гэтым зеллем… Калі шчыра, я ўпершыню яго ўжываю… толькі ўчора вынайшла… спецыяльна для таго, каб усе звяры і птушкі ў гэтым лесе спрэс забыліся пра свае дні нараджэння. Хоць бы на сёння і заўтра. Вось мы цяпер выпрабуем на іх маю гарбатку. Так, падрыхтаваліся! Дзейнічаем без шуму і пылі!.. (Прыкінулася хворай, пляснулася вобзем). Ой! Паміраю!Ратуйце! Дапамажыце! Ёсць хто жывы ў гэтым лесе? Як мне цяжка!.. Паміраю! Ратуйце!  Аддаю богу душу!.. Ой-ой!..

Прыбягаюць ЗДН і Вавёрачка.

ВАВЁРАЧКА. Што з табой,  бабуля?
БАБА ЯГА (крэкча і енчыць). Сама не ведаю. Сэрца так прыхапіла, так кальнула, ледзь богу душу не аддала.
ВАВЁРАЧКА. Вады! Вады! (Хапае колбу з зеллем).
БАБА ЯГА. Не-не! (Паднялася).  Мне ўжо лепш. Адразу палягчэла, як толькі вас убачыла. Яшчэ вось таблетачку нітрагліцэрыну пакладу пад язык, і будзе поўны парадак.
ВАВЁРАЧКА. А можа ўсё ж "хуткую" выклікаць?
БАБА ЯГА. Яшчэ чаго! Абыйдуся. Не ўпершыню. За "хуткую" плату, пагаворваюць, увялі, а ў мяне пенсія сорамна сказаць якая.  
ВАВЁРАЧКА. Ну, вам відней. Не выклікаць, дык не выклікаць.
БАБА ЯГА. Ні ў якім разе. Дзе гэта яна, мая таблетачка? Ага, вось яна, родная. Зараз мы, зараз…(Зрабіла выгляд, што кладзе пад язык таблетку, але затым шпурнула яе ў бок). 
ЗДН. Палягчэла, бабусь?
БАБА ЯГА. Палягчэла, палягчэла. Не скажу, каб зусім добра стала, але жыць можна. Вы праходзьце, праходзьце. Не стойце ў парозе. Ну, Вавёрачку я ведаю. А гэта хто такі будзе? Што за тып?
ВАВЁРАЧКА. Ён не тып.
БАБА ЯГА. А хто ж тады?
ЗДН. Забыты дзень нараджэння я.  ЗДН - скарочана.
БАБА ЯГА. Хто ж цябе забыўся, мілок?
ЗДР. Калі б я ведаў.

БАБА ЯГА. Хто ж цябе згубіў?  Ай-я-яй!..
ЗДН. Не згубілі, а - забыліся.
БАБА ЯГА. Розніца невялікая. Зараз мы, зараз… Пачакайце крышачку… 
ВАВЁРАЧКА. У кагосьці сёння свята, а ён і не ведае, бо – забыўся пра свой дзень нараджэння.
БАБА ЯГА. Свята?.. Не ведае?.. Забыўся?..
ЗДН і ВАВЁРАЧКА. Ага!
БАБА ЯГА. Гора-та якое! Ой, гора! Тады прашу да стала! Паправім становішча! Навярстаем упушчанае! Лясная, 8, літасці просім. Гэта мой адрас.   Ну, бліжэй да справы… Я жанчына ветлівая, гасцінная, клапатлівая… Сабе не вазьму, а іншым дам… Тым больш, што ў мяне ў гасцях сам дзень нараджэння…
ЗДН. Забыты.
БАБА ЯГА. Усё роўна. Там разбярэмся. Чым бы мне вас, перш-наперш,  пачаставаць, мае дарагія?
ВАВЁРАЧКА. Ды мы сытыя, бабуля!
ЗДН. Не турбуйцеся.
БАБА ЯГА. Не-не! Так справа не пойдзе. За дабро дабром плаціць трэба.  А не паеўшы, запомніце, ворага не пераможаш… правільна я кажу?
ВАВЁРАЧКА. Вам лепш ведаць.
БАБА ЯГА. Не-не!  Не выпушчу, пакуль не пачастую.  Потым раскажаце ўсім, якая я скнара. І пойдзе гуляць па ўсім лесе пра мне нядобрая слава.
ВАВЁРАЧКА. Не бойцеся - не раскажам. Мы спяшаемся.
БАБА ЯГА.  Хоць мая слава ўсім знаёмая з любога ўзросту… ад такога да такога… А ў чым, уласна кажучы, праблемы?
ЗДН. Мяне забыліся! Мяне!
БАБА ЯГА. Ай-я-яй!..
ВАВЁРАЧКА. Мы ж ужо сказалі табе, бабусь.
ЗДН. Ты што, глухая?
БАБА ЯГА (усё яшчэ вядзьмарыць над сваім зеллем, па-ранейшаму цягне час). Ты штосьці сказаў ці мне пачулася?
ЗДН. Мяне, кажу, згубілі. Мяне. ЗДН.
БАБА ЯГА. Як жа, калі вось ты?
ВАВЁРАЧКА. Так, ён на самой справе ёсць, Дзень нараджэння, але мы не ведаем, чый ён.
БАБА ЯГА. А-а-а, зразумела, зразумела. Вось цяпер я ўсё зразумела. Ух, зелле! Вы толькі панюхайце. (Совае колбу з зеллем Вавёрачцы і ЗДН, то варочаюць насамі). Сама б выпіла, ды пра вас, мае любыя, думаю… з бяды вызваляць буду. Дапамагу даведацца, як не дапамагчы,  чый ён,  гэты ЗДН. (Ушчыкнула ЗДН).
ЗДН. Ой! Ну і жартачкі!.. Дык вы дапаможаце ці не?
ВАВЁРАЧКА. У рэшце рэшт!
БАБА ЯГА. Працэс ідзе. Не ўсё адразу.
ВАВЁРАЧКА.  Штосьці я ўжо мала веру ў гэтую дапамогу…
ЗДН (Вавёрачцы). Можа, далей пабеглі? Толькі дарма час губляем?
ВАВЁРАЧКА. Даём табе яшчэ, бабуля, трыццаць секунд. Адна, дзве, тры…
БАБА ЯГА. Дваццаць хопіць. Нават пятнаццаць. Гэта ж проста робіцца. (Пачынае зноў вядзьмарыць, ілье-пералівае і г.д.). Адразу ўспомніце, хто ваша мама, хто ваш тата і нават, хто вашы дзядулі і бабулі. Не кажучы ўжо і прапрадзядуляў і прапрабабуляў.
ВАВЁРАЧКА. Гэта мы памятаем і ведаем.
БАБА ЯГА. Вось вы якія! Вось вы якія!..
ЗДН. Надакучыла чакаць! Кажы, Баба Яга, хутчэй і канкрэтна: я - чый?
ВАВЁРАЧКА. А ў мяне такое ўражанне, што ты, бабуля, проста  нам зубы загаворваеш? За нос водзіш? 
БАБА ЯГА. Што вы, што вы! Каб б я… ды ніколі. Гатова! Вось вам чай, папіце… і наступіць адразу прасвятленне… Усё ўспомніце, усё знойдзеце… Нарэшце-маё зелле-гарбата гатова… Адно ў дзвюх: і чай, і лекі ад непамятлівасці. Бяскрыўдны, скажу вам, сродак. (Падала Вавёрачцы і ЗДН кубкі з чаем). Ён не гарачы, не абпаліцеся. Піце смела і сабе на радасць. Каштуйце, каштуйце.  (У бок).  Цяпер  яны будуць ведаць, як маё зелле дзейнічае! Яно павінна спрацаваць. Калі ў Бабы Ягі што не атрымлівалася? Пытаеце! Мне галоўнае  -- каб Забыты дзень нараджэння заснуў і не знайшоў імянінніка!...

Вавёрачка і ЗДН п'юць. З'яўляецца Сава.

САВА. Стойце! Не піце! Спыніцеся! (Вырывае кубкі ў Вавёрачкі і ЗДН).
БАБА ЯГА. Гэта што яшчэ за д'ябал?  Хто гэта ўрываецца без дазволу ў мае ўладанні?! Ты, Сава?
САВА. Ты зноў за старое ўзялася, Баба Ёшка?
БАБА ЯГА. Не твая справа, нягодніца такая! Пайшла прэч!
САВА. Ух, шкодніца! Сава! ЗДН!  Уцякайце! І чым хутчэй, тым лепш.

Вавёрачка і ЗДН  уцякаюць.

БАБА ЯГА. Х-ха-ха-ха-а-а!.. Позна ты прыляцела, Сава. Позна. Я сваю справу ўжо зрабіла-а-а-а!.. Яны выпілі ўвесь чай. Х-ха-ха-ха-а-а!..
САВА. Усё шкодзіш, Баба Яга?
БАБА ЯГА. Бач ты яе, якая разумная адшукалася! Ну-ну!..
САВА. Якая б ні была.
БАБА ЯГА. А калі я стану добрай Бабай Ягай, тады якая ж я Баба Яга? Я такая, якой  і нарадзілася. З казкі слоў не выкінеш. Ды і якая ж гэта казка будзе, калі я стану звычайнай, добрай бабуляй? (Крыўляецца).  Вось табе, унучык, цукерка, вось табе, унучачка,  марожанае-пірожнае… вось  вам усім адразу йогурт-могурт… Не выйдзе! Не атрымаецца! Без Бабы Ягі цікавых казак не бывае!
САВА. Так, правільна кажуць: гарбатага магіла выправіць. 
БАБА ЯГА. Ляці, ляці, шалапутная! Дзе гэта мая мятла? Ах, вось яна!.. (Схапіла мятлу, але Совы ўжо і след прастыў).

5.
На паляне ЗДН, Вавёрачка і Сава. Першыя двое ляжаць.

САВА. Ну як, ачунялі? Прыйшлі ў сябе?

ЗДН і Вавёрачка павольна ўстаюць, пахістваючыся.

ЗДН. Што гэта з намі было?
ВАВЁРАЧКА. Мы дзе?
САВА. Дзе, дзе! Знайшлі ў каго чакай піць - у Бабы Ягі! Таксама мне героі!
ЗДН. Мы ж думалі…
САВА. Цецярук таксама думаў, ды ў суп трапіў.
ВАВЁРАЧКА. І як гэта я сама не здагадалася! (Стукае сабе па лбе, і такі гук, нібы стукае па пустым слоіку). Яна ж хацела камусьці сапсаваць дзень нараджэння.
ЗДН. І не проста сапсаваць, а каб я наогул праспаў гэты дзень. Ух, хітрая якая!.. (Пагразіў кулаком у бок нябачнай Бабы Ягі). Пачакай у мяне!..
САВА. Дык вы ўсё зразумелі?
ВАВЁРАЧКА. Здаецца.
САВА. Дык здаецца ці зразумелі?
ВАВЁРАЧКА і ЗДН. Зразумелі!
САВА. Гэта добра, малайцы. Больш ніколі не бярыце нічога з напояў і ежы ў чужых і незнаёмых. Ці, у крайнім выпадку, будзьце асцярожнымі… пільнымі…
ВАВЁРАЧКА. Дзякуй табе, Сава.
САВА. Няма за што.
ВАВЁРАЧКА. Прыходзь да мяне ў госці.
САВА. Як-небудзь потым.
ВАВЁРАЧКА. Я цябе арэшкамі і грыбочкамі пачастую.
САВА.  Ну, паляцела я: удзень мне спаць належыць, ды заснеш хіба тут. Эх вы, шалапутныя!.. (Знікае).
ЗДН. Чула, як яна нас назвала?
ВАВЁРАЧКА.  Што заслужылі, тое і атрымалі.  Ну хто нам скажа, чый ты, Забыты дзень нараджэння? (Гучна). Хто-о-о?..

Рэха: хто-хто-хто-о-о!

ЗДН. А чаму гэта мы ў Савы не спыталіся? Яна ж разумная - у акулярах, павінна ведаць.
ВАВЁРАЧКА. Ой, і праўда! Кліч яе, кліч: яна яшчэ далёка не адляцела!
ЗДН (кліча). Цётачка Сава! Цётачка Сава!
РАЗАМ. Цётачка Сава-а!..








Дзея  другая

ЗДН (кліча). Цётачка Сава! Цётачка Сава!
РАЗАМ. Цётачка Сава-а!..

Сава вяртаецца.

САВА. Ну чаго яшчэ?
ВАВЁРАЧКА. Прадстаўся, Забыты дзень нараджэння.
ЗДР. Ты мяне ўжо сама і прадставіла.
ВАВЁРАЧКА (з дакорам пастукала сабе па лбе). Сёння ў кагосьці дзень нараджэння, а вось яго, дзень гэты,  забылі.
ЗДН. Пацвярджаю: гэта значыць - забылі мяне.
САВА. Дзеткі-браткі! У каго сёння дзень наражэння - лепш за ўсё ведае… хто б вы думалі, а? Можа, нам дзеці падкажуць?
ВАВЁРАЧКА. Правільна! Вельмі разумна! Дзеці! Хто лепш за ўсё ведае, у каго і калі з вас дзень нараджэння?
ЗДН. Гэта яна для таго пытае, каб не было больш мяне, Забытага дня нараджэння, ці скарочана - ЗДНа.

Дзеці адказваюць: мама!

ВАВЁРАЧКА. Правільна. Малайцы.
ЗДР. Цяпер нам застаецца  толькі знайсці маму.
СПЯВАЮЦЬ РАЗАМ:
Немагчыма жыць без мамы
І адмецім прама:
Хто на свеце лепшы самы?-
Ну, канешне, мама!
З мамай лепшым свет рабіўся-
Не аспрэчыш гэтае…
А калі хто нарадзіўся
Толькі мама ведае.




6.
Вавёрачка адна на палянцы. З'яўляецца МАМА.

МАМА. Вось ты дзе! А я цябе ўсюды шукаю. Што ж ты не сказала, куды пайшла?
ВАВЁРАЧКА. Ой, тут столькі прыгод, мамулька! Дома раскажу. Мама, зірні, колькі я грыбочкаў сабрала! Разам са сваім новым знаёмым…
МАМА (узяла кошык з грыбамі ў Вавёрачкі). Разумніца мая. Якія прыгожыя грыбы. Усё, як адзін, прыгажуны. Ды толькі не пра гэта трэба сёння гаварыць нам прама вось так з раніцы.
ВАВЁРАЧКА. А пра што ж тады, мама?
 МАМА. Мама ведае пра што. Віншую цябе, мая любая, з днём нараджэння! Табе сёння споўнілася шэсць годзікаў.
ВАВЁРАЧКА. Як?! Мне?! Хіба?!
МАМА. Табе, табе. 
ВАВЁРАЧКА. Я хутка, мама! Чакай мяне тут і нікуды не ідзі! (Знікае).
МАМА. Гэй! Ты куды гэта, імянінніца? Ну, бачылі яе!.. Нічога не паробіш - прыйдзецца чакаць. Да таго ж, яна сёння -- імянінніца.

6.
Баба Яга падмятае каля сваёй хаткі і спявае:

Я даўно не маладая,
Дык і не пяецца –
Зуб за зубам выпадае
І мятла псуецца.
Лік гадам сваім згубіла,
Парахнее дом стары.
Дзень народзінаў забыла,
Ды і чорт яго бяры!

З'яўляецца Сава.

САВА. Дзе тут у цябе прымацаваць гэты лісток, бабця?
БАБА ЯГА. А? Чаго?
САВА. Дзе, кажу, гэты лісток прымацаваць? 
БАБА ЯГА. А што гэта ў цябе за петыцыя такая?
САВА. Хутка даведаешся. Аб усім па парадку. 
БАБА ЯГА. Ну, ну. Чакаю. Калі ж я жанчына нецярплівая.
САВА. Хоць ты і шкодная, але мы на шкоднасць тваю сваёй шкоднасцю не адказваем.
БАБА ЯГА. Ну, ну. Што гэта ў цябе, кажу,  за дэпеша?
САВА. Не дэпеша гэта, а каляндар, каб ведаць, у каго і калі дзень нараджэння.
БАБА ЯГА. Ой, і праўда! І сябе вунь  бачу напісаную. Вось: Ба-ба Я-га.
САВА. Правільна. І ўнізе месяц і чысло, калі ты нарадзілася. Навёў даведкі пра цябе ў лясной жыллёвай гаспадарцы. Цяпер не забудзешся?
БАБА ЯГА. Не. Ніколі. Во дзякуй табе, Сава. А то ж трэба здарыцца такой аказіі - начыста забылася, калі ў мяне дзень нараджэння. Начыста. Калі ж так доўга я жыву!.. У-у-у-у-у-у колькі!.. Канца і краю не відаць.  Давай, давай сюды гэты каляндар, спатрэбіцца,  я ў сябе над ложакам павешу… На самым відным месцы.
САВА (аддала каляндар). Як знаеш.
БАБА ЯГА. Знаю і ведаю. А што, гэтыя календары ты, Сава, усім-усім разносіш? Ці як?
САВА. Навошта ўсім? Толькі тым, у каго мам няма. У цябе ж няма?
БАБА ЯГА. Адкуль?!
САВА.  Няма. Вось я і прынесла табе. А дзецям мамы заўсёды падкажуць, калі ў іх дзень нараджэння. Ім календары не патрэбныя.  Так, дзеці?

Дзеці адказваюць: так!

Вось бачыш, Баба Яга.
БАБА ЯГА. Сорамна мне стала… ух і сорамна!.. За свае выхадкі… за свае праробкі…
САВА. З гэтага дня, будзем спадзявацца, падабрэеш, раз да цябе з дабром прыйшлі?
БАБА ЯГА. Як не падабрэць? Такая павага да мяне, да пенсіянеркі - прама не ведаю… Бачыш, плачу? Ад радасці, што мяне, старую, заўважылі… пра мой дзень нараджэння ўспомнілі… не тое, што я сама, старая дурніца! Пцьфу!(Заходзіць з лістком у хату, выцірае  слёзы). Ох-ох-ох!.. Ах-ах-ах!...


7.
На палянцы ЗДН. Спявае сумную песню:

Чый я дзень? Няўжо забыўся?
Вось гісторы якая –
Дзень народзінаў згубіўся
І, напэўна, хтось шукае…
Колькі часу яшчэ пройдзе
Хоць ляці куды бягом…
Як мяне ніхто не знойдзе –
Што рабіць мне з пірагом?


Вяртаецца Вавёрачка.

ВАВЁРАЧКА. Паслухай! Друг! Аказваецца, ты мой дзень нараджэння! Ты! Мне сёння споўнілася шэсць год!
ЗДН. Ура! Ура, ура, ура! Мяне знайшлі! Нарэшце! Значыць, пірог - табе. (Уручыў Вавёрачцы пірог). Віншую!
ВАВЁРАЧКА. Вялікі дзякуй табе, мой дзень нараджэння. І як я забылася пра цябе?! 
ЗДН. Усё ж гэта вельмі здорава, што я  знайшоўся!!!  
ВАВЁРАЧКА. Ты ўжо прабач мяне.
ЗДН. Ды будзе табе… з кім не бывае…
ВАВЁРАЧКА. Лепш за ўсіх, калі мы нарадзіліся, сапраўды, ведаюць толькі нашы мамы.   
ЗДН. Гэта яна табе і сказала?
ВАВЁРАЧКА. Так!  Мая самая любая матуля!
САВА (з'явіўшыся). Ну, а я вам што гаварыла?
ВАВЁРАЧКА. Як добра, калі табе шэсць год!

З’яўляецца Баба Яга.

БАБА ЯГА. Пачакайце, пачакайце! А пра мяне ж вы забыліся!
ЗДН. З'явілася не запылілася!
БАБА ЯГА. Так на дзень нараджэння твой, Вавёрачка, спяшалася, што і пра ступу і мятлу забылася. Фу-у ты, ажно стамілася, успацела ўся!..
ВАВЁРАЧКА. Ну як, мама? Запросім?
МАМА. Сама вырашай, дачушка. Дзень нараджэння ж ў цябе.
ВАВЁРАЧКА. Забыты дзень нараджэння, Сава, ну дык што - запросім яе на пірог?
БАБА ЯГА. Запросім, запросім. Я больш не буду шкодзіць!  Зуб даю! Апошні! Вось гэты!.. (Паказала).
САВА. Добра, паверым.
ЗДН. Так таму і быць!
ВАВЁРАЧКА. Далучайся да нас, Баба Яга!
БАБА ЯГА. Самым  ахвотным чынам! (Хуценька стала побач з усімі). Стаю! Усе мяне бачыце?

Фінальная песня:

Не забывайце дзень шчаслівы самы,
Калі было падорана жыццё.
Абагаўляйце светлы вобраз мамы
І не пускайце ў сэрца забыццё! 
Абагаўляйце светлы вобраз мамы
І не пускайце ў сэрца забыццё! 


Канец.

